
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГААНЦ КЮХЕЛЬГАРТЕН 
(зурсан найраг)

	НЭГДҮГЭЭР ЗУРАГ

	Үүр цайж гацаа сэрж

	Үүргэлсэн байшин, цэцгийн хүрээлэн сэрэв.

	Алган дээрх адил юм бүхэн тодорч

	Алтаар хонхот цамхаг гялбалзан

	Өмхөрсөн хашааг ч туяа гийгүүлэн

	Өвч юм агшнаа гайхам сэргэж

	Өлмий дор мөнгөлөг уснаа

	Өнөөх байшин, цэцэрлэг цөм тусаж

	Өлмий дор мөнгөлөг уснаа

	Өглөөний үүлс, тэнгэрийн мандал

	Өв тэгш бүрэн хөвөн хөдөлж

	Гагцхүү ойн чимээн

	Ганганаа шуугих нь эс сонсогдном.

	Далайд түрж орсон эрэг дээр

	Дал модны сүүдэр дор

	Өвгөн ламын суудаг

	Өөрт нь зохисон байшин бий.

	Хана туурга майжийж

	Хагд өвсөнд баригдаж

	Утаа тортог болоод

	Удаж муудсан хэдий ч

	Өвгөнд тун ч таатай

	Өвлөн суухад хавтай

	Ямар ч өртөг өгсөн

	Яавч өгч салахгүй

	Дал мод ч ялгаагүй

	Даан ч хөгширсөн боловч

	Өвгөн сүүдэрт амарна.

	Өнгийн ногоо ургана.

	Энэ модны хонгил нүхэнд

	Элдэв шувуухай үүрлэнэ.

	Энэ шувуухайн дуу

	Эгэл сууцыг чимнэ.

	Үдэш шөнөдөө амралгүй

	Үүрээр алжаасан лам

	Хөгшин далын хажууд

	Хуучин сандалд сууж

	Зүүрмэглэж нойрсох цагт

	Зөөлөн салхи үлээж

	Буурал үсийг илбэн

	Бүүвэйн дуу дуулна.

	Тунгалаг өглөөн туяа шиг

	Тунсагхан хэн гэгч ирээд

	Энэрэнгүй хайраар ширтэн

	Энхрийлэн ийн зогсоно вэ?

	Сараанын цэцэг шиг гараараа

	Салхин аяар илбэхэд

	Өвгөн дутуухан сэрээд

	Өөдөөс нь ингэж асуужээ.

	 

	— Онцын гайхмаар гийчин

	Орон гэрт минь иржээ.

	Сэтгэл санааг зовоосон

	Сэмхэн гуниг хурдалж

	Алсаас чиний дүр

	Алжаасан өвгөн над

	Аливаа түгшүүр төрүүлэв үү?

	Аяа би өтөлж

	Арьс яс болж

	Аяндаа өөрийгөө булшилжээ.

	Амар тайвныг эрж

	Аргагүй үүнээ л мөрөөдөж

	Авралыг эрэн суунам.

	Арвигүй үүнээ л яринам.

	Залуу гийчин бүсгүй

	Заяагаар диваажингийн элч үү

	Өвгөн намайг дуудаж

	Өөрөө ийнхүү ирэв үү?

	Очиход би бэлэн ч

	Осол нүгэл ихтэй,

	Амьтан хүн айлгаж

	Аюул түйвээн тарьдаг

	Авлигач цэрэг билээ.

	Адайр шулмаас холдож

	Ад нүглээ наманчилж

	Амар жимэр суунам...

	Бүсгүй гунигт автан

	«Бурхан тэнгэр мэднэ.

	Ухаан балайрч байна уу» гэж

	Урдаас нь хэлэхийг боджээ.

	Аливаа бүхнийг умартан

	Алжаал нойрт дарагдсан

	Өвгөнийг өнгийж харахад

	Өөрийн эрхгүй дугжирчээ.

	Үйлзэх агаараар хучуулж

	Үл мэдэгхэн амьсгална.

	Дээд тэнгэр тэтгэж

	Диваажингийн хүн шиг инээнэ.

	Ариун цогцос салхинд

	Адбиш сэргэн сайжирна.

	Өвгөн нүдээ нээж

	Өндийж нэг харснаа

	— Хайрт Луиза чи юу?

	Хачин зүүд зүүдлэв.

	Томоогүй охин минь чи

	Тун эрт босжээ.

	Өвсний шүүдэр хатаагүй

	Өлөн манантай өдөр шив.

	— Үгүй дээ, өвгөн аав минь

	Үүлгүй тунгалаг байна.

	Ой нэвт нар гийгүүлж

	Онц халуун болохоор байна.

	Өөрийг тань зорьсон учир бол

	Өнөөдөр баяр болно.

	Өвгөн хуурч Лодельгам

	Өнөө дүрсгүй Фриц,

	Усаар би явна.

	Уг нь Гаанц л... гэхэд

	Арчаагүй томоогүй амьтан

	Аргагүй юу ярих гэснийг

	Зан сайт лам мэдчихээд

	Зальтайхан мишилзэн хүлээжээ.

	— Үзэж дуулаагүй зовлон шүү.

	Үнэндээ та л тусална.

	Гаанц нэг л биш

	Хачин өөр болжээ.

	Баярлаж хөгжихөө болиод

	Баргар тэнгис рүү л очих юм

	Өөр хэнтэй ч дуугарахгүй

	Өөрөө өөртэйгөө л ярих юм.

	Учир явдлыг асуухад

	Утгагүй зүйл хэлэх юм.

	Өдөр шөнөгүй шаналж

	Өөрийгөө тэр үрэх юм.

	Нэг юмнаас айхад

	Намайг тоохоо больж

	Намайг хайрлахаа байвал

	Насны зовлон тэр дээ.

	Танаас л асуухаар ирлээ гээд

	Танхил Луиза охин

	Хүзүүгээр нь тэвэрч

	Хүүхэд шиг наалдаж

	Гоо бүсгүйн нүдэнд

	Гунигийн нулимс үзэгдэв.

	— Уйлаад яах вэ, тайвшир!

	Ухилж унжих муухай.

	Тэвчих хүчийг бидэнд

	Тэнгэр бурхан хайрладаг

	Залбирал мөргөлтэй нийлээд

	Заяа чинь чамайг хаяхгүй.

	Гаанц урваж буцахгүй

	Ганц чамайг хайрлана

	Саар юм бодож

	Санаагаа зовоогоод яах вэ?

	Энхрий Луизаг тайтгаруулж

	Эцэнхий цээжиндээ тэврэв.

	Хав халуун цай

	Хөгшин Гертруда авчрав

	Гадаа суугаад цай уух

	Гаанс нэрэхдээ лам дуртай

	Чий модон гаанснаас

	Цагариг утаа олгойдно.

	Амттаны үнэр аваад

	Аяархан гэтсэн мууртаа

	Талх, Луиза өгч

	Тавтай гэгч хооллов.

	Өвгөн сандлаас босож

	Өглөөний мөргөл үйлдээд

	Мөнгөн саагаар эмжсэн

	Ганган дээлээ өмсөж

	Саяхан хотоос авчирч

	Сайх Гаанц дурсгасан

	Сайхан малгайгаа тавьж

	Салхинд гарахаар болж

	Залуу охиноо түшиж

	Задгай газар одов

	 

	Аяа яасан сайхан өдөр вэ?

	Алтан тариа салхин аясаар найганам.

	Дээр нь модод сүглийж

	Дэргэд нь цөөрөм тольдож

	Дууч шувуухай хөхиүн дуулж

	Дуулим талыг нар ширтнэм.

	Тэртээд мөрөн гол долгиотон харлаж

	Энэтээд анхилуун цэцгийн үнэр түгж

	Хичээнгүй зөгий амьд цэцгийн бал хурааж

	Хэнэггүй царцаа дүрсгүйтэн цовхчиж

	Эрэлхэг завьчдын сүрлэг дуун

	Энд бас алсаас сонстоно.

	Ширэнгэ ой шингэрэн хөндий тал харагдаж

	Шил хөдөөд сүрэг мал тонгочин

	Эрхэмсэг Луизын гэр ч холоос харагдан

	Эгэл улаан тоосгон дээвэр гялалзана.


ХОЁРДУГААР ЗУРАГ

	Учир нь олдохгүй бодолд автагдан

	Уйтгар гунигт алмайрсан Гаанц

	Уужим талбиун энэ хорвоо

	Угтах тавилангаа ажин харна

	Эгэл даруу хүн болохоор одоо хүртэл

	Энэ амьдралдаа умбан жаргаж

	Гажуу буруугүй эелдэг сэтгэлээр

	Гай зовлонд ердөө ч ороогүй билээ.

	Энэ дэлхийн хүн боловч

	Энэ дэлхийн элдэв шуналд автаагүй

	Салхин сэнс шиг хөнгөн цайлган

	Санаа бузартаагүй хархүү сэн билээ.

	Хүүхэд багачуултай дүрсгүйтэн явахдаа

	Хүнд гамшиг байдгийг ч мэдсэнгүй.

	Багаасаа Луиза охинтой үерхэж

	Бал бурам шиг үгэнд нь татагдаж билээ.

	Долгио татсан буржгар үсэн дороос

	Дотно энхрий харц үзэгдэнэ.

	Дуулах бүжиглэх юм бүхэн

	Дур татам аятайхан агаад

	Хүүхэд ахуйн гэнэн явдал

	Хүй юманд үзэгднэм билээ.

	Ягаан алчуур мөр лүү унжиж

	Янзтай гэгч зохином билээ.

	Цагаан шаахай бяцхан хөлд

	Цав яв хийтэл таарнам билээ

	Ой дотор хоёулаа тоглоход

	Ойлж дүүлээд түрүүлнэм билээ.

	Гэтэж мярааж бургасанд нуугдсаар

	Хэнэггүй чихэнд нь хашхирнам билээ.

	Унтаж байв уу даа! гэж инээх

	Учир бүхэн нүүрэнд нь ил.

	Хонгинотол инээж сэрээнэм билээ.

	Хоёулаа тэгээд үнсэлцнэм билээ.

	Хавар хавар ээлжлэн өнгөрч

	Хариугүй хүүхдийн тоглоом аяндаа багасаж

	Харах нүднээ дүрсгүйн шинж арилаад

	Харин хоёулаа буурьтай ч юм шиг

	Хүүгийн харц тогтуун болоод

	Хүүхэн ичиж гуних болоод

	Анхлан янаглахын учир утгыг

	Аяндаа хоёул мэдсэн билээ!

	Барайн гуних ч тохиолдох болжээ!

	Баярлах өдөр ч бас л гарчээ.

	Өдөр шөнөгүй Луйзатай хамт

	Өөрийн мэдэлгүй түүнд татагдан

	Сүүдэр адил явах болжээ.

	Сүүл сүүлдээ бүр ч дасжээ.

	Өвгөд хөгшид сэтгэл дүүрэн

	Өөрийн үрсийн жаргалд баярлан

	Эргэлзэн гайхахгүй, энэлэн зовохгүй

	Энхрий хоёроо хайрланам билээ.

	Удалгүй гэвч битүүхэн гуниг

	Урхидан авч хөөрхийсийг шаналгажээ.

	Гаанцын харц нэг л ондоо

	Гайхсан мэт алсыг ширтэнэ.

	Яагаад ч юм нэгийг хайна.

	Яасан ч юм битүү бухимдана.

	Хар санаа төрсөн ч юм уу

	Хачин гунигтай бодол болно.

	Харанхуйлж давлах тэнгисийн захад

	Хадаатай юм шиг өдөржин сууна.

	Долгилох усанд мөрөөдлийн эрхээр

	Дотно санагдах нэг хүнийг сонсоно.

	 

	... ... ...

	 

	Эсхүл талд бодлогошрон тэнэж

	Энгүй шуугиант салхи хөдөлж

	Эрчилсэн аянга ниргэн тачигнаж

	Эргэлдсэн цахилгаан үүлийг зүсэж

	Халуун бороо шаагин ороход

	Харах нүд баяртай гялалзана.

	Эсхүл шөнө дөл болоод байхад

	Элэнц хуланцын судар дэлгэж

	Элэгдсэн хуудас эргүүлж

	Эрээн бичиг шагайж

	— Өнө эртний буурал эрин

	Өнөө энд л байх юм даа

	Уран гайхамшигт үг сонстоно гэж

	Урам зориг орж сууна.

	Судрын хуудаснаас нүд үл салган

	Суу бясалгалд автан ахуйд

	Үлгэр домгийн эринд оджээ гэж

	Үзсэн бүхэн хэлэх сэн билээ.

	Цаглашгүй мөрөөдөлд хөтлөгдөн

	Царсан модны сүүдрийг

	Зун цаг бараадан

	Зугаалах мэт суухдаа

	Далдын юмыг сониучилж

	Далд нэгний сүүдэр харан

	Гараа тийшээ сунган

	Гансранхан тэвэрнэм билээ.

	Тэнгэр Луиза бүсгүй

	Тэнэгэр ариун санаатай

	Алжааж амрахыг мэдэхгүй

	Амрагийн үнэн сэтгэлтэй

	Энхрийлэн өхөөрдөнө.

	Элгэндээ тэвэрнэ.

	Эрээгүй үнсэнэ.

	Элдвээр аргадна.

	Гаанц хүү ингэхэд

	Ганц мөчид гуниг тайлагдан

	Амраг сэтгэлийн эрхээр

	Аялан дуулж гарна.

	Багын хонгор явдал

	Баясал төрүүлж санагдан

	Сэтгэл зүрх эзэмдэх

	Сэвгүй агшин таатай

	Санаа сэтгэл уймарч

	Сайхан нутгаа умартаж

	Хайрт нутгаа голж

	Харц хүнд ихэрхэх

	Бодол хархүүд төрөө юү?

	Бор зүрхийг эзлээ юу...?

	Одоо болтол оньсого шиг

	Олж таагдахгүй байгаа

	Сэтгэл булаасан мөрөөдлийг нь

	Сэмхэн сонсохыг бодъё.


ГУРАВДУГААР ЗУРАГ

	Суут сайхан бүтээлийн орон

	Алдарт үйлс, эрх чөлөөний ороон!

	Суу заль бадран донслохын цагт

	Афин чамд сэтгэлээ өгнөм!

	Ариун шүтээний орноос Пирей хүртэл

	Алдар цуут ард зон сэтгэл хөдлөн үймж

	Эсхиний үг дөл бадруулан хангинаж

	Эрхэндээ бүхнийг оруулж дагуулах нь

	Иллисий тунгалаг, шуугиант устай адилаа.

	Гантиг Парфенон юутай гоо, юутай жавхаатай

	Гадна биеийг дори багана ярайн тулжээ.

	Фидий энд Минервыг сийлэн суулгаж

	Парразий, Зевксисийн уран бийр гялалзжээ.

	Сэхээвчийн дор бурхан ухаантан зогсож

	Нөгөө хорвоогийн сүрлэг үгийг яринам

	Сэтгэлийн үнэн сайхныг бүтээвэл мөлжих ёс,

	Алдрын титэм зүүх, гутамшгийн лай амсах ёсыг өгүүлнэм.

	Усан оргилуур шуугьж, дуу хуур цуурайтаж

	Улс амьтан бөөнөөрөө бөмбөгөр театрт одном

	Урт эрээн перс дээл өнгө гялалзан

	Уужим цагаан бошинз дэрвэлзэнэ.

	Софоклын найраг сүртэй цуурайтаж

	Сонсох олон алдрын титэм шиднэ.

	Аялаг хайртай Эпикурын амнаас

	Аж төрөх, уун цэнгэх

	Аливаа сайхныг дуулах сан гэж

	Амурын тахилчид, цэрэг, ард яарна.

	Аяа, Аспазия хүүхэн! Тас хар мэлмийтэй хараа тулгарахдаа

	Алмайрсан залуу эр амьсгал авч үл чадна.

	Уруул ам хэчнээн халуун билээ, 

	Урсгах үг хэчнээн цоглог билээ!

	Урин шөнө шиг тас хар буржгар гэзэг

	Долгион хаялан ар нуруу,

	Цагаан гантиг мөрөнд буунам билээ.

	Хэнгэргийн дуугаар юун шуугиан дэгдэнэ вэ?

	Хэнээгүй, хөлчүү бүсгүйчүүл багшралдан

	Эх толгойгүй бужигнан шуугин

	Эрхэмсэг ариун ойд орж арилав аа, хаана юугаа хийдэг улс вэ?

	Ийнхүү тануус арилж би ганцаар

	Ид шаналж цөхөрч суунам.

	Хөндий талаас Фави ирдэг ч болоосой

	Хөөрхөн гоо Дриада цэцгийн хүрээлэнд

	Харуй бүрийд үзэгддэг ч болоосой

	Грекчүүд тануус нутгаа

	Хэчнээн их мөрөөдлөөр дүүргэнэ вэ?

	Хэчнээн гоо үзэсгэлэнтэй болгоно вэ?

	Манай нутаг ядуу болоод уйтгартай

	Маш жижиг жижгээр хуваагдсан оноотой.

	Ахиад л мөрөөдөл, мөрөөдөл

	Аргадан инээн тэвэрнэ.

	Уймралын далайгаас

	Уужим агаарт хөөргөнө.


ДӨРӨВДҮГЭЭР ЗУРАГ

	Горхи хоржигнон урсаж

	Гоц гэгээ гийгүүлж

	Цэнгэг сарнайн амьсгалыг

	Цэнхэр агаар залгиж

	Манан үүл хөөрч

	Мангустаны1 бүр алт шиг гялалзаж

	Хан тэнгэрийн дээвэр дор

	Кандагарын2 талын хивс алаглаж

	Эрээн цэцгэн бороо орж

	Эрвээхэй сүргээрээ ниссэн

	Энэ оронд Перийг

	Эрхбиш би үзнэм

	Тэр харах ч үгүй, ажих ч үгүй

	Тэнгэрлэг бодолдоо автана

	Нар шиг хоёр нүд гэрэлтэн

	Намираа бужгар гэзэг гялалзана.

	Амьсгал нь цэцгийн тансаг үнэр агаад

	Ариутгасан цэцгийн хүрээлэнг тэтгэж

	Аясын салхиар таран түгнэ.

	Ая дуу нь гургалдайн дуун

	Аль эсхүл мөнгөн жигүүр хөөрөх дуун

	Эл дууныг сонссондоо Исразил3

	Эгээ хүүхэд мэт бүжиглэнэ.

	Инээх нь, үнсэх нь ямархан билээ?

	Илбэх агаар шиг гэвч тэр нислээ.

	Тэнгэрийн тушаа эцэг эхдээ

	Тэр солонго болон одлоо.

	Энэ хорвоо мөнхөд дурсана.

	Энхрий үнэр манай агаарт шингэнэ

	... ... ...

	 

	Эрээн алаг мөрөөдөл

	Энэ хархүүг эзэмдэж

	Заяаны сайхан дуртгал

	Заримдаа тэнгэрт тулна.

	Дэнсэлсэн зүрхэндээ гэвч

	Дэмий юу бодно вэ

	Чухам юу мөрөөдөж

	Чухал юу хүснэ вэ?

	Өөрөө мэдэхгүй байж

	Өвч хорвоог тэврэх гэсэн мэт

	Шуналт сэтгэлийн аяар

	Шууд юу руу тэмүүлнэ вэ?

	Хаягдаж хоцорсон орондоо

	Хархүү уйдах болжээ.

	Алсын газар мөрөөдөж

	Алаг зүрх дэвэрчээ.

	Хэнхдэг цээжээ түхийлгэж

	Харах нүдээ гялалзуулж

	Учрыг олоогүй мөрөөдөлдөө,

	Урсан нийлэхийг хүсэх цагтаа

	Золбоо хийморь сэргэж

	Зориг чадал орж

	Халуун гашуун нулимс

	Харах нүдэнд мэлмэрнэ.


ЗУРГААДУГААР ЗУРАГ

	Висмараас хоёр мод зайтай тосгоноор

	Бид бүхний нутаг хязгаарлагддаг билээ.

	Эрт цаг Люненсдорф гэдэг гэсэн

	Эдүгээ чухам юу гэдгийг мэдэхгүй

	Зуслангийн эзэн Вильгельм Баухын

	Зуны байшин холоос цайрна.

	Өнөө ламын охинтой гэрлээд

	Өөрөө тэр хөлтэй байшин барьжээ.

	Тоосгон дээвэртэй

	Тод ногоон өнгөтэй

	Туулайн бөөр гэгээвчийг хаах мэт

	Тухтайхан ургаад уджээ.

	Эргэн тойрон тортой ороонго ч

	Эрэгчин эмэгчнээ үзэлцэх мэт сагсайна.

	Гэгээвчээс татсан олсон дээр

	Гэрийн эдлэл, дотуур хувцас өлгөнө.

	Дээврийн хонгилд сахлаг үст тагтаа

	Дэргэдүүр нь индейк4 тахиа гүйлдэнэ.

	Өдрийг зарлан эр тахиа хашаа дотор алхалж

	Өнгийн алаг тахиан дунд орж хог ухна.

	Хоёр ямаа тонгочин давхиж

	Ховдоглон гашуун өвс иднэ.

	Цагаан яндангаар утаа хэдийн олгойдон

	Цаашаа үүл арвитган замхарна.

	Будаг ховхорч хөх тоосго цухуйсан

	Бузгай сүүдрээ туулайн бөөр заяасан

	Тэр газар өглөөнөөс аваад

	Тэв тэгшхэн нарсан ширээ заларна.

	Цэвэр бүтээлэгтэй тэр ширээн дээр

	Цэнгэг ундаан, чихэр жимс

	Амтат бяслаг, ваартай шар тос

	Алим, гүзээлзгэнэ, лооль

	Улаан лууван, элсэн чихэр

	Уух дарс, шар айраг

	Цөм бүрэн байжээ

	Өнөөдөр Вильгельм

	Өөрийнхөө гэргийн төрсөн өдрийг

	Өнөр олуулаа ёслон тэмдэглэж байна.

	Эцэг лам, их охин Луиза байна.

	Эрх бага охин Фанни алга.

	Эрт өглөөгүүр Гаанцыг дуудах гэж одоод

	Эдүгээ хүртэл алга байна, лав

	Энэлэн шаналаад Гаанц тэнэж одоо биз

	Хоёрхон алхмын зайтай

	Хөршийнхөө гэгээвчийг ширтэн

	Хөөрхий Луиза асууна.

	Өөрийн гунигаа

	Өрөөлийг зэмлэснээ

	Гаанцад мэдэгдэхгүй гэж

	Гарч Луиза очсонгүй.

	Эцэг Вильгельм хэлсэн нь:

	— Энэ Гаанцыг Луиза чи зэмлэ

	Ирэхгүй юундаа удна вэ?

	Ихэрхэж юундаа түднэ вэ?

	Чи л дэндүү эрхлүүлжээ.

	Чи түүнийг зэмлэгтүн!

	Хариу охин өчсөн нь:

	— Хайрт Гаанцаа зэмлэхгүй

	Тэртээ тэргүй өвдөж

	Тэнхээ алдан туржээ.

	Ямар өвчин байх вэ.

	Яриагүй гуньж гутарчээ

	Эхнэр авахын цагт

	Энэ гуниг арилна.

	Хувхайрч хатсан мод

	Хур үзээд сэргэдэг

	Эрээ эм нь баясгадаг гэж

	Эх Берта өчив

	Өвгөн лам өгүүлсэн нь:

	— Өөгүй үнэн үг байна

	Эрхт тэнгэрийн авралаар

	Элдэв зовлон арилна.

	Гаансныхаа үнсийг

	Хоёр дахин юүлээд

	Гадаад, дотоод байдлын тухай

	Хүргэнтэйгээ маргав

	Ургацгүйн гамшиг

	Удирдагч Колокотроны5

	Дайн тулаан

	Дайчин хот Мисолунги6

	Грек, Турк

	Канинг, Парламент

	Мадридын үймээн

	Марташгүй зовлон

	Энэ тэрийг

	Эргэцүүлэн ярив.

	Гаанцыг орж ирэхэд Луиза

	Хашхиран гүйж очив.

	Залуу эр гоо биеийг тэврэн

	Завсаргүй сэтгэл хөдлөн озов

	— Яах вэ чи Луизыг мартаа биз

	Ядарсан биднийг мартсан чинь муухай гэж

	Өвгөн лам Гаанцад хэлэхэд

	Өөдөөс нь Берта хэлсэн нь

	— Аав та Гаанцыг зэмлээд яах вэ

	Аль вэ цөмөөрөө ширээнд сууцгаая

	Хоол унд хөрчих нь байна.

	Хожим зэмлэж амжина биз

	Агшаасан тутарга

	Амтат дарс

	Шар тосонд

	Шарсан тахиа

	Чихрийн вандуй

	Цөм бий.

	Ширээ тойрон бүгд суухад

	Шилтэй дарс бүр ч хөгжөөж

	Найрсгаар инээлдэж

	Наргиан шуугиан дэгдэв.

	Хуурчин хуурдаж

	Лимбэчин лимбэдэж

	Эзэгтэйн төлөө хундага өргөж

	Эгнэж цөмөөрөө вальс эргэв.

	Халж улайсан Вильгельм

	Хайрт авгайтайгаа бүжиглэнэ

	Сайх Гаанц Луизатай

	Салхи адил эргэлдэнэ.

	Энэ хорвоо гэдэг

	Энд л байх шиг санагдана.

	Хөөрхөн Луиза харин

	Хөндлөнгөө харах ч сэхээгүй

	Амьсгал авах ч завгүй

	Амрагтайгаа бүжиглэнэ.

	Буурал өвгөн тэднийг

	Баярын нүдээр хараад

	— Хосгүй хоёр амрагтаа

	Хонгор хөөрхөн Луизадаа.

	Ухаалаг залуу Гаанцдаа

	Угаас заяасан хоёрдоо

	Энэ насандаа жаргана

	Эрхт тэнгэрт баярлав.

	Өвгөн намайг өршөөж

	Өтөлсөн биеийг тэтгэж

	Сайхан ач гуч заяаж

	Салж одохын цагт

	Энэ хорвоод бишгүй л

	Элдэв сайхныг үзлээ гэх

	Энгүй хишиг хүртээсэн

	Эрхт тэнгэртээ баярлалаа! гэв.


ДОЛООДУГААР ЗУРАГ

	Үдшийн бүрий жихүүн жавраа илгээж

	Цагаан гэгээ салах ёсоо хийж байна.

	Үдэж гаргасан модод, мөрөн цөм

	Цаглашгүй гэгээн гэрэлд сэтгэл хөөрнө.

	Тэртээ өнгө ялгарсан хадан хясаа

	Тэнгисийн хөнгөн манан нэвт харагдана.

	Чимээ авиагүй, гагцхүү малчин залуусын

	Чийрэг гарт шилбүүрийн хуйв

	Хөгжөөнт эргийн зүгээс сонстоно, бас

	Хөх далайд загас сэлэх сонстоно, бас

	Жигүүрээрээ усыг дэлдэх алтан хараацайн

	Жигтэй содон ус цалгиулах сонстоно.

	Алсад хөвөх завь өчүүхэн толбо мэт харагдана

	Аяа тэр завинд хэн гэгч суунам бэ?

	Тэр онгоцонд өвгөн буурал лам

	Тэнд бас Вильгельм хайрт гэргийтэйгээ

	Томоогүй Фанни гартаа дэгээ барьж

	Тонгойн гараараа ус алгадан явж байна.

	Гаанц хонгор Луизын хамт хошууны дэргэд

	Гайхам сайхан байгалийг бишрэн сууж байна.

	Завины хошууг бөөн давлагаа дайрч

	Залуурын аяар хага ярагдах сонин

	Өнө хол газар ягааран харагдаж

	Өмнийн салхи үлээх сайхан

	Сэтгэл догдолсон лам өгүүлсэн нь:

	«Сэргэг тунгалаг бурхан үдэш энэ ээ

	Сэв нүгэлгүй амьтны амьдрал адил аа!

	Хилэнцгүй амьтан насаа ийнхүү тайван өнгөрүүлж

	Хиргүй хайрын нулимс түүний цогцсыг үднэ ээ.

	Тавилан ёсоор миний хоног ч тоотой

	Та нарын бус болж одох гэдэг лавтай

	Удахгүй би энэ хорвоог орхино, гэвч

	Угаас ингэж жаргаад мөнх нойрсох гомдолгүй биш үү?

	Цөм ухилан, бишгүүр даран дуулж агсан Гаанц

	Цөхрөх мэт бодол болон бишгүүрээ хаяж

	Элдэв хоёрыг санасан мэт гиюүрэн

	Эгэл сэтгэл холын холд оджээ.

	 

	— Хэзээ чи минь намайгаа хайрлах,

	Хэзээ би өглөөгүүр чамайгаа сэрээхийг

	Өрөвдөх сэтгэл өчүүхэн ч атугай байдаг бол

	Өр зүрхийг зовоолгүй чи минь хэлээч!

	Яагаад чи минь судар тэврээд

	Яг ганцаараа шөнөжин сууна вэ?

	Өөд өөдөөсөө харсан гэгээвчтэй болохоор

	Өөрийг чинь би андахгүй мэддэг шүү.

	Яагаад чи гуниглана вэ? 

	Яагаад чи бухимдана вэ?

	Чамайгаа гунихад би гуних юм! 

	Чамайгаа уйтгарлахад би уйтгарлах юм!

	Гансарсан сэтгэлээс Луизагийн хэлэхэд

	Гаанц бас баахан тавгүй болоод

	Элгэндээ гунигтайгаар наалдуулан

	Энэллийн нулимс эрхгүй асгаруулжээ.

	 

	— Чи минь надаасаа ингэж бүү асуу

	Чиний сэтгэл тавгүй бол би улам гунина.

	Бодол болсон бол гагцхүү чамайгаа бодлоо гэж

	Болгоож үз, итгэж яв Луиза минь

	Чинийхээ эргэлзлийг таслах гэж

	Чинийхээ зүрхийг баярлуулах гэж

	Чамайгаа амар тайван байг гэж

	Чамайгаа амгалан бат нойрсог гэж

	Муу юм бүү ойртог гэж

	Гунигийн сүүдэр ч бүү тусаг гэж

	Үүрд жаргалтай байг гэж

	Үнэндээ би бодол болдог юм шүү.

	 

	Цээжинд нь толгойгоо Луиза наагаад

	Цэнгэл жаргал эдлэн үнэхээр баярлаж

	Хэлэх үгээ олохгүй явтал завь

	Хэзээний эрэгт ирэн зогсжээ.

	Завинаас цөм буухад Вильгельм

	«За хүүхэд минь болгоомжтой байгаарай.

	Хайруу жихүүн чийгтэй шүү, энд чинь

	Ханиад хүрэх вий, мэдэлтэй байгаарай!» гэжээ.

	Хэзээ ч мэдэх хэрэггүй юмыг

	Хэлчихвэл ер яах бол? гэж бодоод

	Гаанц Луизыг ажиглан харснаа

	Гашуунаар өөрийгөө зэмлэсэн нь:

	Буруу хэрэг хийсэн ч юм шиг

	Бурхан тэнгэрийг хуурсан ч юм шиг.

	 


НАЙМДУГААР ЗУРАГ

	Шөнө дундын хонх цохив.

	Шүлэг нойрны ид цаг боловч

	Гаанц дэнгийн бүдэг гэрэлд

	Ганцаар урьдын адил сууна.

	Дэнгийн гэрэл эргэлзлийг арилгах мэт

	Дэндүү харанхуйг бүдэгхэн гийгүүлнэ.

	Алсын тэртээд ярилцах адил

	Аясын долгион сонстоно.

	Сар гийгүүлэвч цөм нам гүм

	Сайх шөнө ганцаараа амьсгална.

	Өнө холын бодлыг

	Өдрийн шуугиан үймүүлэхгүй

	Гаанц мөн ганцаар нам гүм

	Луиза яагаа бол? Босжээ

	Нууцгайгаар гэгээвчийн дэргэд суужээ.

	«Харах ч үгүй, ажих ч үгүй тэр

	Ханатлаа нэг харъя даа ер

	Аз болоход нойрсоогүй ажээ!

	Авралт бурхан өршөөх болтугай!

	Долгион шуугьж, сар л гийгүүлнэ.

	Догшин нойрт Луиза дарагдав.

	Гаанц харин санааширсаар

	Гагцхүү гүн бодолдоо дарагджээ.

	 

	1

	«Эрс шийдлээ. Би ямар

	Энд суусаар санаагаар үхэх үү?

	Эрхбиш нэгийг зорихгүй гэж үү?

	Эсхүл над олдохгүй гэж үү?

	Алдар нэргүй өнгөрөх гэж үү?

	Амьдаараа өөрийгөө булшлах гэж үү?

	 

	2

	Алдрыг мөрөөдсөн санааг

	Ашиггүй зүйлд үрэх гэж үү?

	Жаргалд тэмүүлсэн санаа

	Хорвоогийн шуургыг амсахгүй гэж үү?

	Тэр дундаас сайхныг олохгүй гэж үү?

	Тэжээл авч амьдрахгүй гэж үү?

	 

	3

	Үзэсгэлэн гоо орон

	Үнэндээ юунд татна вэ?

	Өдөр шөнөгүй шувуухайн дуу шиг

	Дуудах дууг минь сонсном.

	Өдөр шөнөгүй мөрөөдөн хатаж

	Дуу сэтгэлээ чамд өгнөм.

	 

	4

	Би чинийх! Би чинийх! Энэ цөлөөс

	Би диваажинд очно.

	Би мөргөлчин шиг хүрч очно.

	 

	... ... ...

	 

	Долгион хаялж хөлөг одно.

	Догдолсон сэтгэл дагаж одно.

	 

	5

	Мэдэхгүйн хөшиг унах болно.

	Мөрөөдлөөр энэ хөшгийн цаана байхыг мэдсэн

	Мөнөөхөн сайхан хорвоо ертөнц

	Мөдхөн хаалгаа нээж

	Мөнхийн зугаатай тэр ертөнц

	Миний биеийг баярлан угтана.

	 

	6

	Сайхан сэтгэлэг төрүүлэгчид ээ!

	Сийлбэрийг чинь, бийрийг чинь би үзэж байна.

	Цог жавхаат бүтээл чинь

	Цогц сэтгэл эзэмдэж байна.

	Өргөн далай минь шуугь шуугь

	Өнчин завийг минь хөвүүл хөвүүл

	 

	7 

	Бөглүү нутаг минь өршөө

	Ой, тал, нуга өршөө

	Бороо хурын чийг

	Чамайг тэтгэх болтугай!

	Цэцэглэн дэлгэрэх болтугай!

	Санаа, чиний төлөө зовно.

	Салах ёс сүүлчийн удаа хийе.

	 

	8

	Хонгор минь өршөө!

	Хосгүй цогцсоо нулимсаар бүү дэвтээ!

	Хоосон гунигт бүү авт!

	Хөөрхий Гаанцыг өршөө!

	Бүү уйл! Бүү хайл!

	Би удахгүй ирнэ!

	Яалаа гэж

	Янаг чамайгаа мартах билээ!

	 


ЕСДҮГЭЭР ЗУРАГ

	Ардаа үүргэвч үүрээд

	Аяны ташуур бариад

	Хэт орой болсон хойно

	Хэн сэм алхана вэ?

	Баруун талд байшин

	Зүүн талд зам

	Энэ замаар одох гэж

	Эр зоригийг бурхнаас гуйж байна.

	Далдын зовлонд шаналж

	Даруй тэр эргээд

	Нөгөө байшинд орохоор

	Нэлээд тэвдүү явна.

	Нэгэн гэгээвч нээлттэй,

	Нээлттэй гэгээвчийг тохойлдон

	Гоо бүсгүй нойрсож

	Гоё зүүд зүүдэлж

	Зүүдэн дундаа мишээж

	Зүрхэн дотроо баярлаж байна.

	Нойрсож байгаа хүүхэнд

	Номой гэгчээр ойртож

	Аюулхай зүрх догдолж

	Аяндаа нулимс урсаж...

	Дэргэд нь очоод тонгойлоо

	Дээрээс нь сүрхий харлаа

	Тэвэрч аваад үнслээ.

	Тэгтлээ гиншин уйллаа.

	Бүх бие чичирч

	Бушуу гүйн холдож

	Алсын замд ороод

	Алхалж яваа нь гунигтай.

	Эргэж тэр харавч

	Элчилгүй манан

	Элэг зүрх эмтэрч

	Эцсийн удаа харна.

	Шигүү ойг ганхуулсан

	Ширүүн салхи хөдлөв.

	Үүрнээс шувуу нисэв гэж

	Үүрэглэсэн манаач зүүдэлжээ

	Үнэнч нохой зэмлэх мэт

	Үүрээр сүрхий хуцжээ.

	 


АРАВДУГААР ЗУРАГ

	Нар хүртэл гарахгүй

	Найгүй зэвүүн өглөө

	Хөх манан бүрхэж

	Хүйтэн бороо шаагина

	Үүрээр хүүхэн сэрээд

	Үнэхээр их гайхсан нь

	Гэгээвч түшиж суусаар

	Гэрэл ортол нойрсжээ.

	Гэзэг үсээ янзлаад

	Инээх гэж оролдовч

	Гэгээн тунгалаг нүднээс

	Нулимс эрхгүй гоожжээ.

	«Гэгээ ормогц ирнэ гээд

	Гаанц яагаад алга байна.

	Үүл манан татаж

	Уйтгар гуниг нэмж

	Жихүүн салхи үлээсэн

	Жигтэй муухай өдөр байна.

	Гэтэл Гаанц алга»

	Догдолсон сэтгэлийн эрхээр

	Дотно гэгээвчийг харахад

	Гэгээвч ер нээгддэггүй

	Гэртээ Гаанц унтаад

	Элдэв зүүд зүүдлэн

	Эдүгээ хүртэл байгаа биз.

	Өдөр хэдийн болоод

	Өргөн хөндийг дагаж

	Борооны горхи урсаж байна

	Царсны мөчир шуугьж байна.

	Гэтэл Гаанц алга.

	Үд болох дөхөөд

	Үүл манан шингэрч байна.

	Долоон өнгө цацруулж

	Диваажингийн гэрэл гийгүүлж байна.

	Хөгшин царс өнжөөд

	Хөдөө залуус дуулж байна.

	Гэтэл Гаанц алга.

	Энэлэн гуниг гэдэг

	Энэ биеийг ороож

	Цагийн цохилт чагнасаар

	Чих ч дөжирч орхилоо.

	Нэг хүн орж ирлээ.

	Нээрэн тэр минь үү? Үгүй биш!

	Эрээн хормойвчтой

	Ягаан халаадтай

	Эх Берта орж ирээд

	Ийн хэллээ:

	"Яав даа, хүү минь, чи

	Яагаад шөнөжин тавгүй байв?

	Царай чинь их зэвхийгээд

	Цаанаа л нэг шаналжээ.

	Урсах бороо

	Усны долгион

	Унтахаа мэддэггүй тахиа

	Нойрт саад болов уу?

	Эсхүл бузар шулам

	Эсэн нойрыг үймүүлж

	Элдэв гай тарив уу?

	Ээж дээ хүү минь хэлчих

	 

	Усан бороо

	Урсах долгион

	Унтахаа мэддэггүй тахиа

	Аль нь ч саад болсонгүй

	Айхавтар зүүд зүүдэллээ.

	Харанхуй цөлд байх юм би

	Хаашаа л харвал манан.

	Эргэн тойрон намаг

	Эрүүл газар алга

	Янзын муухай үнэр,

	Яагаад ч гаршгүй шавар

	Алхах газар олохгүй

	Алмайран зогсож байтал

	Хэлэх арга байхгүй

	Хэцүү юм учрах юм...

	Гаанц зэрлэгшиж орхиод

	Цусаа цувруулж явах юм.

	Намайг хараад цурхиран уйлтал

	Нулимсны оронд булингар гарах юм...

	Тэгээд би сэрлээ

	Толгойтой үс

	Хэнхдэг цээж

	Хацар нүүр

	Цөм ус болжээ

	Зүрх сэтгэл өвдөнө.

	Муу ёр байх аа...

	Муу юм бодоод

	Үсээ ч самнасангүй

	Уйтгарлаж сууна.

	Гаанц хаана байна?

	Гай учраа юу?

	Яагаад ирдэггүй билээ?

	 

	Ухаант эх дэргэд зогсоод

	Уйтгартайгаар толгой сэгсрэн:

	 

	— Хүү минь, чинийхээ зовлонг

	Яахаа би мэдэхээ байлаа.

	Хоёул тийшээ очъё доо.

	Бурхан биднийг орхихгүй байгаач!

	 

	Хоёул тасалгаанд орвол

	Хов хоосон байжээ.

	Платон, дураараа Шиллер

	Петрарка, Тик, Аристофан,

	Аль эрт мартагдсан Винкельманы

	Аливаа боть тоосонд дарагдан хэвтэнэ.

	Уранхай цаас

	Ургаж байгаа цэцэг,

	Бодол санаагаа илэрхийлдэг

	Бийр тэргүүтэн байжээ.

	Ширээн дээр нэг юм харагдав.

	Шинэхэн бичиг бололтой! ...

	Чичирсэн гараар Луиза аваад

	Чимээгүйхэн уншив...

	Хэл жигтэй ээдрээд

	Хөл сулдан унав.

	Аюулхай зүрх цохилж

	Авсанд орсон мэт хүйт даав.


АРВАН НЭГДҮГЭЭР ЗУРАГ

	Догшин хэрцгий эр чи

	Доромжлол, гунигийг хар!

	Гандуу бөглүүр хаясан.

	Ганцхан цэцэг хатахыг үз!

	Чи яаснаа хар!

	Чи жаргалыг хулгайлж

	Баяр баяслыг чи

	Барагдашгүй зовлон болгож

	Байшгүй булшинд оруулжээ.

	Аяа чамд хэчнээн хайртай байлаа.

	Үнэхээр сэтгэл догдолж

	Үгээ чамд хэлдэг байлаа!

	Үнэндээ чи хэрхэн чагнадаг байлаа!

	Хэчнээн цогтой, хэчнээн шударгаар

	Харах нүд гялалздаг байлаа!

	Чамайг одсоноос хойш

	Чухам ямаршуу гунигт автан

	Тэр зовлонт өдрийг тэр

	Тэсэхгүй санан явнам бэ?

	Чи түүнийг хаясан гэж үү?

	Чи ерөөс урвасан гэж үү?

	Хэний төлөө? Юуны төлөө?

	Хүний нутгийг чи зорино вэ?

	Догшин хэрцгий эр чи

	Дотночилж хэлэх үгийг минь сонс:

	Нөгөө л гэгээвчийнхээ дэргэд тэр

	Нээрэн чамайг харагдах болов уу гэж

	Уйдан гунин хүлээж сууна.

	Уйлан хайлан хүлээж сууна.

	Өдөр өнгөрч үдэш болжээ

	Өнгө муутай гэгээ тусаж

	Хүйтэн салхи үлээж

	Хүчит давлагаан сонстож

	Хар шөнө сүүдрээ дэвсэвч

	Харин баруун зүг гэгээтэй байна.

	Бишгүүр аяархан дуугарч байна, гэвч

	[Гэгээвчийн дэргэд тэр сууж байна.

	 

	ШӨНИЙН ЗЭРЭГЛЭЭ

	 

	Үдшийн гэгээ тасарч

	Үүрэглэсэн дэлхий нойрсож

	Тунсагхан талыг гийгүүлж

	Тунгалаг саран мандав.

	Тэнд эндгүй гэгээ тусаж

	Тэнгис далай шил шиг гялалзана.

	Тэнгэрт сонин хоёр сүүдэр

	Нэг нийлж нэг сална.

	Тэнгэрийн замаар

	Гайхмаар аялна.

	Харваас хоёр зул

	Хавтай хоёр баатар

	Илд сэлэм тэргүүтэн

	Ид бахын зэвсэгтэй

	Нэгийг эрж байгаа шиг

	Нийлж хоёул одно оо!

	Хоорондоо бас тулна.

	Холдож заримдаа сална

	Нэгийг эрээ бололтой

	Нээрэн олохгүй маягтай...

	Гэнэт харанхуйтай нийлэн арилав.

	Гэгээн сар л далайг гийгүүлэв.

	Хан гургалдай ой даяар дуулан

	Хааны дуу энд тэндгүй түгэв.

	Шөнө амьсгалах төдий, харин дэлхий

	Шүлэг нойртоо дууг түрнэ.

	Ой ч нойрсож, цөм нойрсжээ.

	Онгод орсон дуу л цуурайтна.

	Агаарт тулсан ордны

	Гэгээвчийн цаана дуучин

	Аялгуу дуу түгэх шиг

	Бодол бүсгүйд төрнө.

	Өвч бие нь үүл

	Өнө гайхам амьтан

	Мөнгөн хивсэн дээр суугаад

	Гал дундуур нисэж

	Хойд, урд зүгийг

	Хоёр жигүүр хаажээ.

	Шидэд, бүсгүй баригдаад

	Шүрэн торонд нойрсоод

	Болор нулимс асгаж

	Танан ханыг эвдэнэ.

	Тэврэлдээд... харанхуйтай нийлнэ.

	Тэнгис дээр сар гэрэлтэнэ.

	Уур манан дотроос орчин арайхийн харагдана.

	Уухилах тэнгисийн чимээ бөөн нууц агуулна.

	Халим загасны нуруу цухуйна.

	Харин загасчин бөх гэгч нойрсоно.

	Гагцхүү тэнгис шуугин шуугина.

	Тэнгисээс, залуу хүүхнүүд

	Хөвөн хөвөн одно.

	Тэд хөх, цагаан давлагааг

	Сэлэн сэлэн явна.

	Хонгор цээжийг

	Хөх ус илбэнэ.

	Гоо бүсгүй

	Амьсгалах төдий

	Гоё хөл

	Хоёр давлагаа үүсгэнэ.

	Учиргүй инээнэ

	Урин дуудна.

	Ухаалаг сэлнэ.

	Уран дуулна.

	Өөрийгөө дуулна

	Өрөөлийг дуулна.

	Урваж хөрвөснийг

	Уудлан дуулна.

	Сар гагцхүү янзаараа

	Сайх усыг гийгүүлнэ.

	Хатуухан талд оршуулгын газар

	Хашаа гэдэг хуучран мууджээ.

	Хэрээс чулууг агь бүрхсэн

	Хэл амгүй талийгаачийн орон

	Шар шувуу гагцхүү хашхиран нисэж

	Шалдан авсны нойрыг үймүүлнэ.

	Нэг үхдэл цагаан нөмрөгтэй

	Нэн аажмаар өндийж ирэв.

	Хэлхээ ясныхаа тоос шороог

	Хэнэг ч үгүй мань эр арчив.

	Хүйт даасан биетэй

	Хөх галтай нүдтэй тэр

	Мөн л хувхайрч цайсан

	Морь бас унажээ.

	Тэр үхдэл дээшилсээр

	Тэнгэрт хүрэх дөхөв.

	Талийгаачид санаа амарч

	Тал талаас босож ирэв.

	Газар гэнэт доргив.

	Гайхал үхдэлүүд далдрав...

	Тэр бүсгүй айж

	Тэвдүү гэгчээр гэгээвчээ хаав:

	Зүрх сэтгэл түгшиж

	Бие дагжин чичирнэ.

	Зүйргүй гуниг дарж

	Ухаан санаа сарнина.

	Хувь тавилан гэгч

	Өршөөлгүй гараараа

	Хүнд бул чулуу

	Өр зүрхэн дээр тавихад

	Хэн санаандаа үнэнч

	Хэтийн зорилгодоо бат

	Урваж хувирахыг мэддэггүй

	Уруудаж доройтовч гутдаггүйг

	Хэн над

	Хэлж өгөх вэ?

	Даамай их айж

	Далдын гунигт автан

	Орондоо тэр орсон ч

	Огт нойрсож чадахгүй

	Оготно гүйсэн ч

	Огт чимээгүй байсан ч

	Ялимгүй чимээ гарсан ч

	Яагаад ч нойр хулжина.


АРВАН ГУРАВДУГААР ЗУРАГ

	Эртний Афин гунигтай

	Өмхөрсөн багана, хөрөг

	Өргөн талд бий

	Туйлдсан эртний ул мөр

	Туйлын их гунигтай

	Үзэсгэлэнт хөшөө эвдэрч

	Үнэт гантиг хагарч

	Үзэхээс эвдэрхий хэрэм

	Ганц нэг багана

	Гайхмаар сүр жавхаатай

	Хэмхэрсэн барилгын дунд

	Хэнэггүй ёрдойн үлджээ.

	Эртний гоо барилга

	Эдүгээ хүртэл зүдрэн

	Гүрвэлийн үүр болсон ч

	Гүн их хорсолтойгоор

	Энэ хорвоог ажна

	Эрээ ч үгүй зогсоно.

	Эртний Афин гунигтай

	Эртний хөрөг бүдгэрчээ.

	Аяны хүн хүйтэн гантиг тохойлж

	Аль эртний гоо сайхныг сэргээж

	Амь оруулан тэтгэн дэгжүүлэх гэж

	Ашиггүй хүч биеэ барна.

	Эвдрэл сүйрлээс өөрийг

	Эндээс олж үзэхгүй.

	Цагаан алчуурт Мусульман

	Цаагуур наагуур тэнэж

	Чулуун нүх дамжин

	Морь малаа гуядан

	Үлдсэн нэгийг нь

	Үгүй хийнэ.

	Аяны хүн

	Аргагүй гуньж

	Яах гэж чухам ирлээ гэж

	Явдал удсандаа гомдоно.

	Бууц нутгаа орхиж

	Булш үзэхээр ирэв үү?

	Холын гэнэн мөрөөдөл

	Хоосон санаанд ч байсан болоосой!

	Цэвэр гоогийн туйл гэж

	Цээжиндээ л бясалгасан ч болоосой.

	Өршөөлгүй хуурагдаж

	Өчиггүй маллагдаж

	Өөрөө хаалгаа хааж

	Өр зүрхээ өвтгөж

	Эвдэрхий хэрмийг үзээд

	Эргэн бэдрэх болжээ.

	Эрсдэж гэнэдсэнээ ухаарч

	Энэ бүхнийг мартъя гэж

	Аргагүй л нэг бодож

	Ашиггүй л тэгээд эргэжээ.


АРВАН ДӨРӨВДҮГЭЭР ЗУРАГ

	Хоёр жил өнгөрөв. Люненсдорф суурин

	Хуучин янзаараа цэцэглэн дэгжинэ.

	Эгэл улс наргидгаараа наргиж

	Эгээ л байдгаараа ажил төрлөө бодно

	Өнөө Вильгельмых л хуучнаараа бус

	Өвгөн лам хэдийн үгүй болжээ.

	Бэрх хэцүү замыг тэр туулаад

	Биднээс арай өөрөөр нойрсжээ.

	Сайх ламыг цөм оршуулж

	Санваартнуудын нүднээ нулимс үзэгдэж

	Сайн хүн байсныг дуурсан ярьжээ.

	Санаа сэтгэлийн тэжээл өгч

	Сайн үйлст сурган засаж

	Саар юм учирвал тайтгаруулж

	Өнчин бэлэвсэнд түшиг болдог

	Өмөг их аврагч минь биш үү?

	Баяр найрын үед бол

	Багш лам ширээндээ заларч

	Христ хэрхэн зүдэрснийг

	Хүний төлөө зовогчдын явдлыг

	Бишрэн бишрэн ярихад

	Бидний сэтгэл хөдлөн

	Зовлонт дээдсийг гайхан

	Зоргоор уйлдаг билээ.

	Висмараас ирэхэд

	Замын зүүхэн талд

	Бунхны газар

	Заавал тохиолдоно.

	Хуучин хэрээс

	Элэгдэж унаад

	Хагд өвс

	Эзэлж орхиод

	Улирах цаг

	Ул мөрөө үлдээжээ.

	Хар чулуун суурьтай

	Цагаан чулуун бунхан

	Харах нүдээ содон

	Цайран цайран харагдана.

	Хоёр ногоон агч мод

	Хүйтэн сүүдрээрээ тэвэрнэ.

	Өвгөн ламтан тэнд

	Өнөд нойрсон буй

	Буянт иргэд нийлж

	Булт цөм элбэж

	Хөшөө дурсгал босгохоор

	Хөрөнгө зоорио нийлүүлжээ.

	Дөрвөн талын бичгийг

	Дөтлөн ойртож үзвэл

	Хэрхэн лам аж төрж

	Хэзээнээс шашинд зүтгэж

	Хэдийд бурханд сүнсээ тушаасныг

	Хэдхэн үгээр тэнд бичжээ.

	Дорно зүг ичимхийгээр

	Ягаан үсээ дэлгэхэд

	Сэргэг салхи үлээж

	Сэрүүн сүүдэр бөнжгөнөхөд

	Бөөрөлзгөнө бутандаа бөөгнөрч

	Наран цэцэг найгахад

	Сарнай, лиш барьсан

	Сайхан охид ирнэ

	Анхилам үнэрт цэцэг

	Арвин баглаа болгоод

	Багш ламын шарилд

	Байн байн тавина.

	Нэгэн залуу бүсгүй

	Нэн их хоргодож

	Удтал бодлогошрон сууж

	Ухаандаа багтамгүй юм санаж

	Санаашран гуниглан байх нь

	Сайхан төрсөн Луиза

	Нүдний гал буурч

	Нүүрийн жавхаа арилж

	Инээн наргихаа мартсан ч

	Ид гоо хэвээр!

	Гэмгүй харц сүртэй

	Гэгээн дээд бурхан

	Хүн чанар муудсаныг

	Хүчлэн бясалгаж байгаа шиг

	Зол жаргалтайдаа Луиза хөөрхөн сөн.

	Зовлонд автаад бүр ч хөөрхөн шиг

	Арван наймтай байхад

	Ачит өвөг өөд болжээ.

	Бурхан дүртэй ламыг хайрлаж

	Бухимдсан сэтгэлдээ Луиза бодно.

	"Амьд ахуйн бодол чинь биелсэнгүй

	Ачит өвөг чи минь бид хоёрыг дэр нийлүүлж

	Ариун бурхны өмнө адисалж

	Ашдын заяаг даатгах гэсэн билээ.

	Аяа чи санаашрагч Гаанцад хайртай сан!

	Аль вэ дээ, Гаанц..."

	Намар болж жихүүн гэдэг жигтэйхэн

	Нааш болж Вильгельмийд шагайя.

	Өөрөө эзэн гэртээ суугаад

	Өв тэгш их ур гаргаад

	Эвэрлэг модоор аяга хийж

	Энд тэнд нь хээ тавьж байна.

	Хөлийн дэргэд биеэ атираад

	Хөгшин Гектор хэвтэж байна.

	Ухаалаг эзэгтэй Берта

	Урдын адил хөл болж

	Өглөөнөөс аваад өдөржин

	Өдий төдий юм хөөцөлдөнө.

	Урт хүзүүт галуун сүрэг

	Уг янзаараа хашаанд гүйлдэж

	Дуугүй байдаггүй тахиа

	Дуу тасрахгүй орилолдож

	Өөдгүй бялзуухай аанай

	Өдөржин хог ухна.

	Намрын сэрүү унаж

	Навчны өнгө шарлаж

	Алтан хараацай хэдийн

	Алс тэртээ оджээ.

	"Одоо ийм байж болохгүй байх аа.

	Орой болж байна, энэ чинь зун биш

	Жихүүн болж чийг манан татаад

	Жавар биеэ хайрдаг боллоо.

	Яая даа, энэ хөөрхий охиныг

	Яавч Гаанцыг мартаж чадахгүй нь.

	Цаг ямагт тэнээд явах юм

	Цаадах нь амьд эсэхийг бүү мэд" гэж

	Эх Берта үрээ өрөвдөн

	Энэрэнгүй сэтгэлээс ингэж хэлжээ.

	Тэртээ буланд үйл хийж байгаа Фанни

	Тэс өөр зүйл бодож байжээ.

	Охин Фанни арван зургаа хүрээд

	Олдошгүй ханиа мөрөөдөх болжээ.

	«Би ч гэсэн ингэх л байсан, би ч түүнийг хайрлах л байсан» гэж

	Битүүхэн бодсоноо амандаа бувтнажээ.


АРВАН ДОЛООДУГААР ЗУРАГ

	Намар цаг уйтгартай ч

	Өнөөдөр юутай сайхан

	Намуун тэнгэрийн мандлаас

	Өгөөмөр нар ээнэ.

	Үүргэвч үүрсэн аянчин

	Хүний нутгаас буцаж

	Өртөөний замд дагаж

	Гунигтай нь аргагүй бэдэрнэ

	Өнгө зүсээ ч алдаад

	Өвгөн настан шиг бөгтийгөөд

	Ядарч зүдэрч яваа нь

	Яавч Гаанцад адилгүй

	Гал буурсан нүдтэй

	Ганц бие эр

	Тариан талаар тэнэж

	Уул толгодоор мацна.

	Урдын хоосон мөрөөдөл

	Урсан алга болоод

	Гүн бодолд дарагдан

	Амар тайвныг эрнэ.

	Замын уртыг туулж

	Зовлонгийн ихийг амсжээ.

	Санаа сэтгэл зовно

	Санаа яаж амрах вэ.

	Өөрийгөө тэр хараана

	Өдий хүртэл тэнэж

	Худал юманд итгэж

	Хуурамч юм сэтгэн

	Хувь тавиландаа шаналан

	Хүний хоол болжээ.

	Богино ухаантын эрхээр

	Бодол муутайн балгаар

	Завхарсан улстай нийлж

	Замаа тэр алджээ.

	Үхдэл адил хүйтэн цэвдэг

	Үзтэл тэд өөдгүй дорой

	Алдар шунал хоёрт

	Адилхан урхилагдсан улс

	Онгон сэтгэлийг мохооно

	Оносон үгийг мөхөөнө

	Зүгээр амьсгал ч хор!

	Зүрхний түгшээ ч хуурамч!

	Уйдан гуньсан эр

	Учир утгыг ухаж

	Өр зүрхэндээ тэгээд

	Өөр зүйлийг боджээ.

	Алсын гэгээн од шиг

	Алдар түүнийг дуудсан ч

	Алдар гэдэг хуурамч

	Ашид хордуулах аюул

	Баруун тийшээ нар тонгойж

	Бараан сүүдэр урт болжээ.

	Цагаан үүл хөвсийн хөвөх нь

	Тэнгэрийн хаяанаас ч тод ажээ.

	Аглаг мод шарланхан

	Алтан өнгөөр гялбажээ.

	Өнөө хөөрхий бадарчин

	Өөрийн нутгаа харав.

	Харах төдийд нүд бүдгэрч

	Халуун нулимс урсан гарав.

	Урдын томоогүй явдал

	Учирсан элдэв тохиол

	Угийн сонин бодол

	Ундран гэнэт төрөөд

	Аюулхай цээжийг дарж

	Амьсгалах чөлөө ч өгөхгүй мэт

	Энэ чинь яаж байна? гэж бодоод

	Эгээ л хүүхэд шиг ухилжээ.

	 

	БОДОЛ

	 

	Ухаан орж чадал суух цагаас

	Угаас заяасан замаа олж

	Алдрын хуурамч урианд

	Анхнаас урхилагдан оролгүй

	Элдэв хоосон юмаар

	Энэ биеэ зовоолгүй

	Сайн сайхны төлөө

	Санаа зоригоо өгч

	Хөл шуугиант хорвоод

	Хөгжүүн бодлоо зориулж

	Ажил үйлсээ явуулбал

	Аяа юутай сайхан!

	Хар санаагаа гуаглавч

	Амьд хүүрийн дунд бат байж

	Хойч үеийнхээ магтаалыг

	Амар тайван сонсоно.

	Хорон санаа хөтлөхөд

	Ховдог сэтгэлт урхирахад

	Гарцаагүй үүнийг давах

	Ганц зориг үгүй бол

	Аятай тайван газар

	Амьдралын ая дагаж

	Өрх гэрээ байгуулаад

	Өөрийг үл бодвол дээр биш үү?


АРВАН НАЙМДУГААР ЗУРАГ

	Одод тайвнаар мандаж

	Орчлонг аяар тольдож

	Нойрсож байгаа дэлхийг

	Нотод сайн харснаа

	Сайн хүнд сайхан

	Муу хүнд муухай

	Зүүд тэнгэрээс илгээжээ.

	Гуньж гутсан хүнийг

	Гунигийг юунд эс тайлна вэ, од чи

	Шаналж зовсон хүн

	Чамайг харахдаа баярлаж

	Чамайг гунигтай ширтэн

	Чамайг сэтгэлдээ дууднам

	Чамайг тэр итгэнэм

	Охин Луиза хувцастайгаа

	Онхи л байдлаараа уйтгартай

	Нойр хэдийн хулжиж

	Намрын шөнө ганц юм бодон...

	Сайн юм зөгнөх мэт

	Сайхан сэтгэл төрж

	Хөгжүүн аялаг дууг

	Хөөрхөн бүсгүй дуулав.

	Унах навчийн чимээнд

	Ургаа модны хооронд

	Цэцгийн хүрээлэн тушаа

	Цэнгэлийг зөгнөн Гаанц зогсоно.

	Танил ая

	Танил хоолой

	Сонсолгүй удсан

	Сайхан дуу

	Хайрын хүчинд автагдаж

	Хамт зугаалж явахдаа

	Эгшиглэх аянд зохицуулж

	Энэ дууг зохиож билээ.

	Цэцгийн хүрээлэн дамжин

	Цэнгэлэг дуу цуурайтна.

	Чамайгаа би дуудна

	Чинийхээ инээхэд биширнэ

	Чамаасаа би холдохгүй

	Чамаасаа нүдээ салгахгүй

	Хараад хараад ханахгүй.

	 

	* * *

	 

	Хайрт чи минь дуулбал

	Хайлан дуулсан дуу чинь

	Агаарыг очиж дэлсэнэ.

	Агаарыг дэлссэн дуу чинь

	Алтан гургалдайн дуу болж

	Алтан гургалдайн дуу чинь

	Рашаан булгийн дуу болно.

	 

	* * *

	 

	Наддаа ирж наалдаач хонгор минь

	Наалинхай сэтгэлээ догдлуулъя даа

	Нам тайван алхаа чинь, хонгор минь

	Наад галдаа шатаж байна уу даа!

	 

	* * *

	 

	Чинийхээ төлөө зовж байна аа

	Чамайгаа мартах чадал алга аа

	Хэвтсэн ч, боссон ч

	Чинийхээ төлөө л залбирч байна аа

	Чамайгаа л ганцхан бодож байна аа

	 

	* * *

	 

	Дэргэд нь хүн ирсэн шиг

	Дэргэд нь хүн амьсгалах шиг

	Өөрийг нь хүн харах шиг

	Өнгийн юм бодогдоод

	Айх гайхах зэрэгцэн

	Ажиглаж харвал... «Гаанц»

	Уулзахын сайхан тохиол

	Учирч тулгарсан харц

	Ухаангүй сэтгэлийн баярыг

	Ухаж хэн чадах бол!

	Эм нь цээжээ урж

	Элэг зүрхээ зовоож

	Энгүй сэтгэл хөдөлж

	Эр нь хөөрөн чичирч

	Элдвийг бодохоо ч больж

	Эвтэй үг ч олохгүй

	Хэрхэн сэтгэл баярласныг

	Хэн бичиж чадах бол!

	Гаанц сэхээрч нулимс урсган

	Ганц хонгорынхоо нүдийг хараад

	«Элдэв санаашралаар яах вэ.

	Эсхүл би сэрээд ч яах вэ.

	Энэ хүүхэн намайг

	Эгээ л хүүхэд шиг хайрлаж байна!

	Яах аргагүй гуньсаар

	Ягаан царай ч зэвийжээ.

	Хайран залуу насаа

	Миний төлөө үржээ.

	Гэтэл тэнэг амьтан би

	Гэгээн сайхныг олохоор...»

	Гаанц ингэж бодоход

	Ганц мөчийн дотор

	Өр зүрхийг дарсан

	Хар чулуу ойчиж

	Урьдын Гаанц хэвээр

	Ухаан саруул болжээ.

	Галд хатаасан болд төмөр

	Ган болдын адил

	Шуурга давсан хорвоо

	Шулуун тайван болжээ.

	Хундага, аяга харшилдаж

	Хутагт найр дэлгэрч

	Өвгөд хуурч хөөрч

	Залуус бүжин наадаж

	Өдөржин хөгжим эгшиглэж

	Өнөр олуул цэнгэж

	Залуу охид

	Залуу хосод

	Цэнхэр шил

	Гал улаан сарнай барьжээ.

	Залуу нас

	Нил шиг дэгжиж

	Зүрх сэтгэл

	Сарнай шиг гал халуун байхын

	Сайн ерөөлийг

	Саатуулан айлтгажээ.

	Залуу эрийн сэтгэл

	Завсаргүй их догдолж

	Хуурмаг бүхнийг таягдаж

	Худал бүхнийг огоорон

	Баярын дээдээр

	Бялхан цэнгэжээ.

	Хоосон санааг

	Шүтээн болгохоо

	Хорвоо дэлхийн хүү

	Ийнхүү орхижээ.

	Хоосон санааг орхихдоо

	Хосгүй нөхрөөс салах мэт

	Бас л битүү гунигт


Баахан тэр дарагджээ.

	Тэр одоо чөлөөт хүн

	Тэр биеэ даасан хүн

	Энэ биедээ ч хангалуун

	Энэ хорвоод ч хангалуун

	Зуны эцэс гэхэд

	Сургууль соёлд одохдоо

	Зузаан эвийн гэр бүл

	Хань нөхдөөс салахдаа

	Бодол бодон гуньж

	Бор зүрх өвдөж

	Эрийн ховор нулимсыг

	Эрхгүй унагаж билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

	 Үндсээ чөлөөлөх дайны үеийн Грекийн эсэргүүцлийн хөдөлгөөний төв хот. Туркчүүд 1826 онд эзэлжээ.

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %

XyeullH yauiiH caH yyceax

Bonomxmol.

